
Иске Тәрбит урта мәктәбе



       IX сыйныф укучысы Демьянова Марина

Валерьян кызы иншасы
Укытучысы: Павлова Гүзәл Мансур кызы
Минем гаиләм
Гаилә дигәч, минем күз алдыма әти-әнием һәм энем килеп баса. Әти-әни гаилә тоткасы булса, балалар – гаиләнең көзгесе. Тотка купмасын, көзге ватылмасын өчен, бер-береңә хөрмәт белән яшәргә кирәк. Без дә - әти, әни, энем һәм мин - тату гаиләдә гомер итәбез.

Тимер кебек нык сүзле, тау кебек олы йөрәкле әтиебез – гаилә тоткасы, тормышның яме. Минем әтием Валерьян – өйдә ныклы таянычыбыз. Ул уңган, тапкыр, зирәк. Шул ук вакытта кайгыртучан һәм таләпчән, спортка гашыйк кеше. Әти “Гөбенә” агрофирмасында эшли, үз хезмәтен яратып башкара. Өйдә дә бар эшкә дә өлгерә. Шуңа күрә аның турында “алтын куллы кеше” диләр. Безгә: “Мәхәббәт җимешләрем”, - дип, иркәләп эндәшә. Мәктәп хәлләрен дә сорашырга онытмый, чөнки әти - мәктәпнең ата-аналар комитеты әгъзасы да.

Гаиләбезнең җылы учагын сүндермичә саклап, дөрләтеп торучы - ул әнием. Мине бу дөньяга китерүче, йомшак куллары белән сыйпап, ак биләүгә биләүче, елаганда җыр көйләп юатучы газиз кешемә мин аеруча хөрмәтле. Юкка гына дөньяга җылылык, наз өстәүче бу изге затларга багышлап, җыр, роман, пьесалар язмаганнар бит. Фани дөньядан бакыйлыкка күчкәнче, алар безнең өчен янып, безнең турыда уйлап, безнең рухыбыз белән яшиләр.

Әнием Надежда Иске Тәрбит урта мәктәбендә башлангыч сыйныфлар укытучысы булып эшли, нәниләрне бик ярата. Аның белмәгән берәр эше бармы икән? Соклану катыш гаҗәпләнү белән карыйм мин әниемә.

Сиңа гомер биргән, шул гомереңне изге гамәлләр кылып үткәрүең өчен көчен дә, сәләтен дә кызганмаган бу затлар өчен “Ана һәйкәле” тикмәгә генә куелмагандыр.

Әти-әниебез - безнең өчен ныклы терәк, ышанычлы үрнәк. Кайвакыт ятимлек ачысын татыган кешеләр турында уйланып утырам да: “Әй газиз Ходаем, мине ата-ана назыннан аермасаң иде!”- дип, Ходайга ялварам. Алар булмаса, без кемнәргә сыенып, кайларда тилмерер идек? Юк, бу турыда хәтта уйлыйсым да килми.

Гаиләбезнең иң яшь әгъзасы – энем Константин. Ул – 5 нче сыйныф укучысы, барлык фәннәрдән дә “4” һәм “5” билгеләренә генә өлгерә. Рәсем ясарга хирыслыгы зур, сәнгать дөньясына чын мәгънәсендә гашыйк малай. Күңелендә туган сурәтләрне ак кәгазь битләренә коеп кына тора: көн саен ясаган рәсемнәренең инде исәбе юк. Энем рәсем бәйгеләрендә дә бик теләп катнаша, призлы урыннар яулый. Шундый бер ярышта катнашып, Казанга бару бәхетенә иреште һәм магнитофонлы булып кайтты. Шулай ук спорт белән дә бик теләп шөгыльләнә.

Ә мин үзем 9 нчы сыйныфта укып йөрим. Мәктәбемне бик яратам, яхшы билгеләргә генә укырга тырышам. Җыр-моңга гашыйкмын, концертларда, яратып, татар халык җырларын башкарам. Мәктәптә һәм районыбызда үткәрелә торган бәйгеләрдә катнашам. Буш вакытларымда тегү-чигү эшләре белән шөгыльләнәм. Төрле кул эшләрем белән туган-тумачаларны, дусларымны куандырам. Шулай ук шигырь һәм мәкаләләр иҗат итү белән мавыгам. Чаңгы шуарга да вакыт табам. Кыш көннәрендә, гаиләбез белән бергәләшеп, чаңгыда йөрергә яратабыз.

Ирешелгән уңышларда әти белән әнинең өлеше зур, чөнки алар безгә булышалар, яхшы эшләребезне хуплыйлар, файдалы киңәшләрен бирәләр.

Гаиләдә әби-бабайлар аерым урын били. Әби-бабайлар - безнең өчен үрнәк. Минем бабаларым инде исән түгелләр, ләкин искиткеч ике әбием бар.

Әбием! Дәү әнием! Нинди назлы сүзләр! Бу сүзләр, әти-әни сүзләре кебек үк, якын һәм кадерле.Әби-бабайларны хөрмәт итәргә, яратырга һәм кадерләргә кирәк. Алар булмаса, өйдә, гомумән, тормышта ямь калмас иде. Әбиләребез безне – нәни оныкларын – тәрбияләүгә күпме көч куялар. Дәү әниләребез безнең белән яшәмәсәләр дә, аларны бик яратабыз, булышып торабыз. Әбиләрнең тәҗрибәсе, киңәшләре бик күп төрле катлаулы тормыш мәсьәләләрен уңай чишәргә ярдәм итә.

Безгә өлкән буын кешеләрен олыларга, ихтирам итәргә, сүзләрен тыңларга, киңәшләренә колак салырга кирәк. Шул вакытта гына гаиләдә татулык, иминлек, илебездә тынычлык булыр.

“Безнең халык гомер-гомергә кеше хәленә керә торган булды һәм хәзер дә шулай кала. Иң мөһиме – матди мөмкинлек түгел, ә ярдәм итәргә теләк, омтылыш булу. Хәйрия елы – без гамәлгә ашырасыларның башы гына дип саныйк. 2008 ел Россиядә Гаилә елы дип игълан ителде. Шуңа күрә хәйриягә кагылышлы изге гамәлләребез дәвам итәчәк”, - диде Минтимер Шәрипович Шәймиев Казан Кремлендә үткән республика советы утырышында. Бу дәүләтебезнең гаиләгә зур игътибар бирүе турында сөйли. Гаилә - ул иң олы таянычыбыз, иң ышанычлы сыеныр урыныбыз.

Өйдә имин булсын, диеп,

Туганлык хисен саклыйк.

Җаныбызны җылытучы

Гаилә исемен аклыйк.

Мәктәптән шатланып кайтып керерлек җылы өем, өй нуры булган газизләрем - әти-әнием һәм әбиләрем булганга, мин бик шатмын. Аларның дәвамчылары булып, гаилә учагындагы утны сүндермичә, бәхетле, мул тормышта озын-озак яшәргә насыйп итсәң иде, Ходаем!
